
Republika e Kosovës
Republika Kosovo-Republic of Kosovo

Kuvendi - Skupština - Assembly

Legjislatura IV

Sesioni vjeshtor 
Komisioni për Shëndetësi, Punë dhe Mirëqenie Sociale

Mbledhja nr.  85
Ndërtesa e Kuvendit, salla N - 225

Prishtinë, më  11 dhjetor  2013, në orën 11:00

P R O C E S V E R B A L

I MBLEDHJES SË KOMISIONIT PËR SHËNDETËSI, PUNË

DHE MIRËQENIE SOCIALE

Në mbledhje morën pjesë: Fikrim Damka, Time Kadrijaj, Sasha Gjokiq, Salihe Mustafa, Nazane Breca, Liburn Aliu, Flora Brovina dhe Gëzim Kelmendi.
Mungoi: Bahri Thaçi.
I ftuar: Nenad Rashiq,  ministër i  Ministrisë së Punës dhe Mirëqenies Sociale
Të pranishëm: -Shpresa Haxhijaj - Koordinatore e Komisionit, Minire Bega, Hafiz Leka nga ministria e Punës dhe Mirëqenies Sociale dhe  Xheneta Sopjani – praktikante.
Mbledhjen e kryesoi, Fikrim Damka, kryetar i Komisionit 

Nё këtë mbledhje u propozua ky     

Rend dite: 

1. Miratimi i rendit të ditës;
2. Takim me ministrin e Ministrisë së Punës dhe Mirëqenies Sociale z. Nenad Rashiq;
3. Të ndryshme.
Kryesuesi konstatoi se janë plotësuar kushtet për fillimin e punës dhe e hapi mbledhjen me shqyrtimin e pikës së parë të rendit të ditës.
1. Miratimi i rendit të ditës

Rendi i ditës u miratua pa asnjë ndryshim.
2. Takim me ministrin e Ministrisë së Punës dhe Mirëqenies Sociale z. Nenad Rashiq
Fikrim Damka- Tha se kemi paraparë që në këtë takim të diskutojmë disa çështje me ministrin, fillimisht për ligjet të cilat i kemi miratuar dhe të tjerat që i kemi në procedurë, si dhe për buxhetin e Ministrisë së Punës dhe Mirëqenies Sociale. Veçanërisht do të diskutojmë për Ligji i punës dhe pushimi i lehonisë.  

Nenad Rashiq- Tha se në bazë të agjendës që kam marrë nga ju, ju informoj për punësimin në zyrat e punësimit në komunat e reja të formuara. Në të gjitha komunat e reja kemi hapur zyrat e punësimit, vetëm në një komunë ende nuk e kemi hapur. Në këto zyra të punësimit kemi një staf prej 50 deri 60 persona. 
Kemi hartuar edhe strategjinë e punësimit për çdo komunë.  
Çdo vit e hapim nga një qendër të re për aftësim profesional. 
Sa i përket Ligjit të punës, është një ndër ligjet më të rëndësishme për Ministrin e Punës, por edhe për punëdhënësit dhe të punësuarit. Tani siç jeni të njoftuar, jemi duke punuar në plotësimin dhe ndryshimin e këtij ligji, dhe atë në dy çështje kryesore: Ndryshimi kryesor ka të bëjë me pushimin e lehonisë. Sipas statistikave femra të punësuara në  Kosovë në mënyrë formale janë vetëm 12%, prandaj përmes plotësimit të nenit të pushimit të lehonisë, po mundohemi t’i avancojmë të drejtat e femrave dhe ta zhdukim informalitetin e punës së femrave. 
Ndryshimet e tjera janë disa çështje teknike të këtij ligji. Ju ftoj të bashkëpunojmë në amendamentimin e këtij ligji dhe ta bëjmë një ligj sa më të mirë. 

Sa i përket buxhetit nuk kemi rritje, buxheti i skemave pensionale dhe sociale ka mbetur i njëjtë. Ka mbetur që skemat sociale të orientohen në mënyrë të drejtë. Kemi dy ekipe në monitorim të skemave sociale dhe situata ka përmirësime, por nuk është e kënaqshme. 

Time Kadrijaj- Tha se  në rishikimin e buxhetit janë ndarë 1 milion e 400 mijë euro për kategoritë e personave të verbër, pyetja ime është, pse të verbëritë nuk po mund t’i gëzojnë akoma  këto benificione ?
Gëzim Kelmendi- Tha se sa i përket Ligjit të Punës, ne, si Komision, e kemi monitoruar këtë ligj dhe përfundimisht mbetet njëri prej ligjeve që më së paku zbatohet në Kosovë. Ka shumë shkelje, si në sektorin privat, ashtu edhe në atë publik, sidomos në orarin e punës dhe te gratë lehona, kushtëzimi për punësim etj. Këto shkelje paraqesin shkelje të rënda të ligjit, dhe kjo arsyetohet me mungesën e numrit të inspektorëve, pyetja ime është, pse nuk keni arritur ta zgjidhni problemin e inspektorëve dhe çka po ndodh me personat e verbër? Pse nuk po i gëzojnë benificionet e tyre?
Liburn Aliu - Në plotësim ndryshimin e Ligjit të punës, çka po punohet në drejtim të të drejtave të  punësuarve, sepse dihet që në Kosovë, punëdhënësit krijojnë kontrata me afat të shkurt me punëmarrësit, dhe kësisoj ata vazhdojnë t’i mbajnë punëmarrësit nën stresin e largimit nga puna? Ju keni thënë që do të propozoni të shkurtohet pushimi i lehonisë, nëse shkurtimi i pushimit të lehonisë qenka për të drejtat e grave, atëherë për çfarë të drejta bëhet fjalë?

Salihe Mustafa- A e ka bërë Komisioni i ministrisë verifikimin e numrit të personave të verbër në Kosovë?  Sa i përket nenit 7 dhe nenit 2 të  Ligji për të verbër, që dihet që nuk janë kompatibil mes vete, dhe kam dëgjuar se në ministri është duke u punuar në këtë drejtim, a është problem ky, dhe a  do të pritet të bëhet kompensimi pas ndryshimit të këtyre neneve?
Nazane Breza- Tha se sa i përket punësimit të femrave, konkretisht sa keni inspektuar konkurset që janë hapur në institucionet publike, për të parë se sa i plotësojnë kushtet që minimum 1/3 e të punësuarve të jenë femra, si dhe sa e keni inspektuar punësimin e personave me aftësi të kufizuara?

Sa i përket plotësim - ndryshimit të Ligjit të punës, si mendoni  që me shkurtimin e pushimit të lehonisë do të ngritët punësimi i grave?

Sasha Gjokiq- A jeni në dijeni se në disa komuna, gjatë zgjedhjeve te nëntorit janë larguar njerëz nga puna për shkak të përkrahjes së një partie politike.

Gjithashtu gjatë zgjedhjeve është punësuar stafi pa i plotësuar kriteret. 

Në disa komuna, sipas përqindjes, disa vende të punës i takojnë komunitetit serb, por nuk janë të punësuar?

Nenad Rashiq – Tha se sa i përket Ligjit për personat e verbër, ne kemi propozuar që të ndahen 1.8 milion euro për implementimin e këtij ligji. Ky ligj është propozuar nga Zyra e Kryeministrit të Kosovës dhe është miratuar në Kuvendin e Kosovës, pa përllogaritjet fiskale. Nuk ka pasur vlerësim pasi që akoma nuk kishe një komision i cili do të merrej me verifikimin e numrit të  personave të verbër. Ne e kemi formuar këtë komision dhe deri ne fund të vitit do ta dimë numrin e saktë të personave të verbër dhe do të paguhen në mënyrë retroaktive. 
Sa i përket Ligjit të punës dhe rritjes se numrit të inspektorëve, dihet se kapacitet e inspektoratit të punës janë të pamjaftueshme, ne në vitin e kaluar kemi pranuar 5 inspektorë dhe me ta kemi mbuluar të gjitha vendet. 
Sa i përket orarit të punës ne i kemi inkurajuar të gjithë të punësuarit që në mënyrë anonime t’i paraqesin shkeljet e tilla dhe të gjitha paraqitjet, qoftë nga personat, qoftë nga sindikatat do të jenë të verifikuara. Por, nëse personat vetë nuk i paraqesin rastet atëherë ne nuk kemi çfarë të bëjmë. 

Sa i përket kontratës, çdo punëdhënës mund që dy herë t’ia vazhdojë kontratën në afat më të shkurt  punëmarrësit përpara se t’ia lëshojë kantatën e përhershme.

Lidhur me pushimin e lehonisë, ne kemi menduar në ndryshimin e situatës së punësimit të femrave dhe propozimi jonë ka qenë që 3 muajt e parë të pushimit të paguhen nga Qeveria, përkatësisht ministria në mënyrë që të bëhet regjistrimi i të punësuarave që janë në pushim të lehonisë. Pastaj tre muajt e tjerë punëdhënësi dhe tre muaj pa pagës. Në këtë mënyrë ne më lehtë mund ta përcjellim pagesën nga punëdhënësi pasi do t’i kemi evidencat e sakta. 
Sa  i përket pyetjes së deputetit Gjokiq, ne jemi informuar për raste të tilla në Graçanicë, dhe kemi intervenuar menjëherë, dhe do të veprojmë sipas ligjit, ndërsa sa i përket punësimit të serbeve nëpër komuna ne jemi munduar gjithmonë që ta respektojmë strukturën etnike, por megjithatë do ta verifikojmë edhe njëherë.

Nazane Breca- A kemi hasur në shkelje te punësimi i personave me aftësi të kufizuara?

Nenad Rashiq- Tha se me sa di unë nuk ka pasur shkelje në punësimin e personave me aftësi të kufizuara, por do ta verifikoj, sepse nuk dua të jap informata jo të sakta.

Flora Borvina- Si po funksionon Këshilli Ekonomiko- Social, dhe sa po marrin pjesë përfaqësuesit e institucioneve? Kam informata që pjesëmarrja është shumë e ulët, dhe nuk janë mjaft aktiv, a keni ndërmarrë diçka që mospjesëmarrja të ndëshkohet?
Ne jemi informuar prej Ministrisë së Shëndetësisë që se shpejti do të procedohet ne Kuvend Ligji për Sigurimet Shëndetësore, a keni pasur diskutime ju në këshillin trepalësh sa i përket këtij ligji?

Gëzim Kelmendi- Kur saktësisht do të filloj pagesa për personat e verbër? 
Nenad Rashiq- Tha se Këshilli Ekonomiko- Social tani udhëhiqet nga punëdhënësit, ndërsa unë marr pjesë në të gjitha mbledhjet e KES. Nuk jam i kënaqur me pjesëmarrjen e ministrave tjerë të përfaqësuar në KES. Sa i përket Ligjit për sigurime shëndetësore, duhet të ekzistoj bashkëpunimi në mes dy ministrive, sepse një numër i konsiderueshëm i personave duhet të sigurohet nga shteti. 
Ndërsa sa i përket Ligjit për të verbrit, në fillim të viti të ardhshëm do të filloj të zbatohet retroaktiv nga dita që e kanë paraqitur kërkesën. 

Numri i inspektorëve të punës nuk është i madh, por kanë një bashkëpunim me sindikatat por edhe me punëdhënësit dhe mendoj se numri i inspektimeve brenda një viti është mjaft i madh. 

Gezim Kelmendi- Tha se ne po kërkojmë që Ligji i Punës  të gjejë zbatim, dhe të shtohet numri i inspektorëve.
Fikrim Damka- Deri ku ka mbërritur verifikimi i veteranëve të luftës?

Nenad Rashiq- Tha se sa i përket Ligjit të veteranëve, komisioni i verifikimit është në kompetencë të Qeverisë, ne kemi vetëm një përfaqësues në këtë komision. 

Salihe Mustafa – Tha se kam një pyetje sa i përket marrëveshjes me Zvicrën për pensionet e kosovarëve që kanë punuar në Zvicër, deri ku ka arritur procesi i marrëveshjes? 

Nenad Rashiq -  Theksoj se ka qenë në një takim në Bernë dhe është diskutuar për ecurinë e marrëveshjes. Grupet e ekspertëve janë duke punuar, dhe një grup i ekspertëve nga Zvicra do të vinë në janar në Kosovë, dhe janë disa kërkesa në aspektin teknik, por edhe në atë legjislativ. Kusht i domosdoshëm është Ligji i pensioneve. 
Fikrim Damka – Falënderoj ministrin për pjesëmarrje në Komision dhe për përgjigje në pyetjet e deputetëve. 
E përgatiti:

Njësia për Mbështetjen e Komisionit.                                    Kryetari i Komisionit

                                                                                                          

                                                                                                        Fikrim Damka 

